
ABSTRAK

Interaksi antara pekerja dengan persekitaran sekeliling seperti aspek teknologi dan mesin,
tugas, psikologi, fisiologi dan psikososial, serta ciri-ciri keselamatan dan kesihatan pekerjaan
dikenali sebagai bidang ergonomik. Kajian terdahulu mendapati sistem kerja ergonomik
kurang dipraktikkan di pelbagai sektor. Keadaan ini menyumbang kepada peningkatan
masalah seperti kemalangan di tempat kerja, masalah kesihatan dan penyakit
pekerjaan, tekanan pekerjaan, ketidakhadiran dan akhirnya memberi kesan ke atas
perkembangan dan pencapaian prestasi pekerja. Tinjauan awal secara sistematik
melalui penerbitan artikel terdahulu dalam bidang dilakukan antara negara
Malaysia dan Indonesia untuk mengenalpasti tahap kesedaran dan implementasi
sistem kerja ergonomik yang boleh menyumbang kepada prestasi pekerja. Hasil awal
mendapati masih kurang tahap kesedaran berkenaan kepentingan aspek ergonomik di
tempat kerja dan cadangan untuk setiap organisasi samaada swasta mahupun awam
mengimplimentasikan aspek ergonomik untuk tujuan peningkatan prestasi dan
produktiviti.

Kata kunci: Sistem Kerja Ergonomik, Prestasi Kerja, Malaysia, Indonesia.

PENGENALAN

Prestasi pekerja mampu mempengaruhi budaya sesebuah organisasi kerana sekiranya
penumpuan pencapaian prestasi tidak diberikan perhatian, budaya negatif akan wujud dalam
organisasi. Pekerja yang kurang berprestasi tinggi akan melakukan kerja dengan sambil lewa
kerana nilai diri tidak selaras dengan organisasi. Akibatnya, budaya positif seperti budaya
keselamatan di tempat kerja akan kurang diberikan perhatian sehingga membawa pelbagai
masalah seperti berlakunya kemalangan pekerjaan. Solmaz et al. (2019) telah menyatakan
kepentingan budaya yang selamat dalam organisasi bagi mengelakkan kemalangan
pekerjaan daripada berlaku.

Di Malaysia, aspek ergonomik tidak menunjukkan impak yang besar di mana para
pekerja masih kurang pengetahuan asas berkaitan aspek ergonomik di tempat kerja (Selamat

et al. 2021). Maka, pembangunan aspek ergonomik menjadi sia-sia tanpa pengetahuan asas
ini. Kajian oleh Nur Alia Syuhada dan Siti Nurhafizah (2023) turut menyatakan bahawa
aspek ergonomik masih menunjukkan impak yang perlahan di Malaysia kerana hanya
tertumpu kepada sektor-sektor tertentu sahaja. Begitu juga di Indonesia, penumpuan kepada
industri- industri berat seperti pembuatan dan pembinaan. Hal ini mungkin disebabkan oleh
persepsi kebanyakan organisasi atau majikan bahawa ergonomik hanya berkait dengan aspek

keselamatan dan kesihatan, namun tidak dengan prestasi dan tingkah laku (Loo &
Richardson 2012). Maka, kebanyakan inisiatif atau pembangunan yang dilakukan oleh
organisasi hanya mengambil kira aspek keselamatan dan kesihatan tanpa mengambil kira
aspek sikap dan tingkah laku pekerja.

Pembentukan sistem kerja ergonomik di sektor awam amat perlu bagi
menghindarkan permasalahan seperti fasiliti kerja yang tidak berkesan, persekitaran kerja
yang tidak selamat dan sihat, serta sistem teknologi dan reka bentuk ruang kerja yang tidak
terkini, bebanan kerja pekerja yang tidak terurus, dan sistem sosialisasi seterusnya memberi
kesan kepada prestasi organisasi seperti peningkatan kos pengurusan organisasi (Ismail et al.
2008; Selamat 2016). Sebagai contoh, peningkatan kos premium insuran bagi kemalangan
pekerjaan di dalam organisasi adalah terus meningkat, termasuk kos perubatan akibat
kemalangan dan permasalahan lain berkaitan dengan aspek keselamatan dan kesihatan
pekerjaan (Yongho et al. 2016; Yakubu & Bakri 2013; Zakaria et al. 2012). Keadaan yang
berlarutan turut memberi kesan ke atas peningkatan kos pampasan dan pentadbiran berkaitan
masalah keselamatan dan kesihatan pekerjaan telah meningkat setiap tahun bagi kedua-dua
negara Malaysia dan Indonesia.

Keperluan sistem kerja ergonomik dengan menfokus kepada elemen sistem kerja
yang ergonomik dan mampan mampu membantu meningkatkan prestasi pekerja dengan
menjadikan sistem kerja individu lebih produktif dan efisien (Charlotte et al. 2017; Mahmud
et al. 2015; Robin 2018; Selamat 2016). Walaupun begitu, aspek ergonomik masih kurang
diberi penekanan dengan ketiadaan prosedur sistem kerja yang bersesuaian dalam konteks
sektor awam terutama dalam perkhidmatan di universiti bagi menilai prestasi (Atueyi et al.
2021; Kibria et al. 2023: Fatima et al. 2023; Oznur et al. 2023). Keadaan ini mampu
menjejaskan aplikasi aspek ergonomik secara berterusan sehingga boleh menjejaskan
prestasi para pekerja di masa hadapan. Aspek asas terhadap sistem kerja yang melibatkan
input idea ergonomik perlu dibangunkan dan dinilai agar keseinambungan kerja menjadi
lebih proaktif dan efisyen bersesuaian dengan teori kesimbangan yang diperkenalkan oleh
Carayon (2009). Akhirnya, peningkatan prestasi dapat dihasilkan untuk meneruskan
kecemerlangan organisasi dan para pekerja. Oleh itu, kertas ini bertujuan untuk membuat
tinjauan awal berkenaan implementasi aspek sistem kerja ergonomik dan kesannya ke atas
prestasi pekerja secara umum dan khasnya dalam konteks di Malaysia dan Indonesia.

METODOLOGI

Kajian ini menggunakan laman SCOPUS, Web of Science (WoS), dan ScienceDirect sebagai
pangkalan data utama untuk mencari artikel teks penuh yang relevan. Di samping itu,
penjanaan asas carian daripada aplikasi Google Scholar turut dilakukan sebagai asas
pencarian artikel. Pangkalan data ini digunakan kerana ia meliputi literatur ilmiah secara
menyeluruh dalam pelbagai disiplin dan merangka strategi pencarian yang terperinci untuk
memastikan pencarian yang komprehensif. Kaedah pencarian berdasarkan kata kunci yang
dipilih dengan teliti daripada kajian-kajian terdahulu dan cadangan kata kunci yang diberikan
oleh pangkalan data turut digunakan. Penumpuan kepada kajian terkini sekitar sepuluh tahun

21



ABSTRAK LANJUTAN SKIM 2024

ke belakang iaitu tahun 2014 hingga 2024, namun, kajian masih merujuk dapatan artikel pada
tahun sebelumnya sebagai rujukan lanjut. Pendekatan ini membantu untuk mendapatkan
pelbagai artikel yang relevan dengan topik kajian.

Selain memilih pangkalan data dan merumuskan kata kunci, pengkaji turut
menggunakan pelbagai teknik dan strategi pencarian untuk meningkatkan hasil pencarian,
seperti penggunaan tambahan istilah seperti penetapan tahun penerbtian, penggunaan istilah
"dan," "atau", dan "tidak," untuk menggabungkan atau mengecualikan istilah tertentu, bagi

membolehkan pencarian yang lebih terperinci. Dengan menggunakan teknik-teknik ini,
pencarian bertujuan untuk memasukkan sebanyak mungkin artikel yang relevan. Hasil
pencarian kemudiannya disaring berdasarkan abstrak dan tajuk untuk menilai potensi
relevansinya kepada objektif kajian. Proses penyaringan awal ini membantu memperincikan
pemilihan artikel untuk analisis lanjut. Hasil yang diperolehi dianalisis secara kritikal dan
spesifik berkaitan isu, permasalahan dan data berkaitan fokus kajian. Penerangan dapatan
dibuat secara penulisan akademik mengikut sub seksyen tertentu bagi memudahkan
pembacaan dan pemahaman lanjut serta disokong dengan data-data dan input laporan serta
bahan-bahan ilmiah lain yang berkaitan.

KEPUTUSAN DAN PERBINCANGAN

Berdasarkan portal rasmi The International Ergonomics Association (IEA), ergonomik
merujuk sebagai satu disiplin atau bidang saintifik yang berkaitan dengan pemahaman
interaksi antara manusia dan unsur-unsur lain. Ergonomik juga merupakan satu profesion
yang menggunakan teori, prinsip, data dan kaedah untuk mengoptimumkan kesejahteraan
manusia serta prestasi keseluruhan sistem. Konsep asas ergonomik dikatakan sebagai
interaksi hubungan antara manusia dengan persekitaran sekelilingnya. Menurut Selamat et
al. (2020), istilah ergonomik dapat ditakrifkan secara ringkasnya sebagai hubungan antara
manusia dan mesin atau persekitaran yang secara amnya merujuk kepada persekitaran fizikal
di tempat kerja. Istilah ini sinonim dengan faktor manusia. Menurut Aamodt (2016) pula,
faktor manusia merupakan bidang pengajian yang melibatkan peranan ahli psikologi dan
jurutera dalam usaha untuk menghasilkan produk atau sistem yang mudah digunakan,
selamat, untuk memaksimumkan kecekapan dan untuk meminimumkan tekanan fizikal dan
psikologi.

Ergonomik juga dirujuk sebagai aplikasi pengetahuan terhadap tingkah laku manusia,
keupayaan, dan limitasi ke atas rekabentuk sistem, kerja dan tugas, mesin dan peralatan
pekerjaan, dan persekitaran sosial dan fizikal yang sempurna, selamat dan efektif untuk
kegunaan manusia (Carayon 2009; Selamat 2016; Shaliza et al. 2009). Ergonomik juga
dilihat sebagai sains rekabentuk kerja agar bersesuaian dengan pekerja dan bukan pekerja
menyesuaikan kerja dengan diri mereka (Carayon & Smith, 2000; Occupational Safety &
Health Act [OSHA] 1994; Rowan & Wright 1994; Zafir et al. 2008). Ini bermakna, sistem
kerja perlulah menekankan aspek ergonomik agar pekerja berasa selesa, selamat dan yakin
untuk melaksanakan kerja mereka; seterusnya menyumbang kepada prestasi yang produktif
dan efisien.

Penekanan terhadap sistem kerja dan aspek ergonomik masih berada pada tahap yang
lemah dalam konteks sektor awam di Malaysia dan Indonesia. Implementasi sistem kerja
penting disebabkan boleh memberi kesan jangka panjang. Tambahan lagi, ketidakprihatinan
terhadap aspek keselamatan dan kesihatan pekerjaan di sektor awam boleh memberi kesan
kepada pekerja dan organisasi serta pihak luar terlibat dengan aktiviti organisasi.

Menurut Smith dan Carayon (2000) dan Carayon (2009), sistem kerja yang sempurna
membantu proses kerja dengan lebih baik dan mengelakkan risiko berbahaya dalam kalangan
pekerja terutamana pekerja-pekerja di sektor pembuatan. Ketiadaan standard sistem kerja
yang ergonomik di institusi pengajian tinggi turut memberi kesan kepada individu pekerja
dan organisasi. Oleh itu, penilaian terhadap teori keseimbangan yang diperkenalkan oleh
Carayon (2009) boleh dijadikan panduan dan diadaptasi dalam konteks Malaysia dan
Indonesia sebagai satu perbandingan yang mampan.

Kajian menyatakan bahawa aspek ergonomik adalah antara perkara penting yang
boleh menyumbang kepada peningkatan prestasi pekerjaan (Mahmud et al. 2015; Selamat
2016; Robin 2018; Zafir et al. 2009). Namun begitu, tidak semua organisasi berkemampuan
untuk

melaksanakan sistem kerja yang ergonomik disebabkan kekangan seperti kos, masa, tenaga
kepakaran dan kesesuaian bidang pekerjaan (Kawakami & Kogi 2005; Loo & Rihardson
2012; Selamat & Mukapit 2013a, 2018b; Zafir et al. 2009). Perkara seperti tingkah laku
pekerja, keupayaan, dan limitasi ke atas reka bentuk sistem, kerja dan tugas, mesin dan
peralatan pekerjaan, dan persekitaran sosial dan fizikal adalah antara penyumbang kepada
pekerja berprestasi tinggi. Kesemua aspek ini perlu dititikberatkan agar kelangsungan
aktiviti kerja di dalam organisasi menjadi lebih lancar dan produktif seterusnya menyumbang
kepada peningkatan perkhidmatan dan keberkesanan operasi organisasi terutama di institusi
pengajian tinggi (Khoo et al. 2011; Selamat 2017; Zafir et al. 2008). Oleh itu, keperluan
untuk peningkatan ilmu berkaitan aspek sistem kerja yang ergonomik adalah amat perlu
untuk meningkatkan lagi tahap prestasi perkhidmatan di sektor awam yang diterajui oleh
para pekerja daripada pelbagai aktiviti tugas ini.

Melihat dengan lebih dekat lagi, terdapat bukti dalam kajian empirikal yang
menyatakan bahawa aplikasi sistem kerja yang ergonomik masih kurang di Malaysia (Loo
& Rihardson 2012; Mahmud et al. 2015; Robin 2018; Rozlina et al. 2012; Selamat 2016).
Sebagai contoh, didapati kurang daripada 40 peratus tahap kesedaran industri pembuatan di
Malaysia terhadap aspek ergonomik di tempat kerja (Selamat 2016; Shaliza et al. 2009).
Kajian lain pula mengharapkan agar perlaksanaan aspek ergonomik di dalam sistem kerja
perlu dilakukan segera bagi meningkatkan prestasi pekerja (Kawakami & Kogi 2005;
Mahmud et al. 2015; Rozlina et al. 2012; Selamat 2016; Yongho et al. 2016; Y1 2017; Zafir
et al. 2013). Kajian di Indonesia mendapati pelaksanaan aspek ergonomik mampu untuk
meningkatkan produktiviti dan mengurangkan masalah kesihatan sekaligus membantu
mengembangkan prestasi para pekerja (Adi et al. 2024; Kusumawardhani, Djamalus &
Lestari 2023; Rinamurti & Setiawan 2023; Setiawan 2017; 2019). Tambahan lagi Yadi dan
Kurniawidjaja (2019), turut menyokong bahawa intervensi perlu dilakukan dengan
penekanan kepada aspek ergonomik agar peningkatan prestasi pekerja dapat dilakukan.

Hal ini kerana aspek ergonomik masih kurang diberi penekanan dengan ketiadaan
prosedur sistem kerja yang bersesuaian dalam konteks sektor awam terutama dalam
perkhidmatan di universiti bagi menilai prestasi (Atueyi et al. 2021; Kibria et al. 2023:
Fatima et al. 2023; Oznur et al. 2023). Kajian oleh Oladeinde et al. (2015) dan Olabode et
al. (2017) merupakan antara kajian yang mengkaji tahap kesedaran dan tahap pengetahuan
terhadap aspek ergonomik. Kedua-dua kajian menunjukkan dapatan yang sama iaitu tahap
kesedaran para pekerja terhadap aspek ergonomik masih berada pada tahap yang kurang
memuaskan.

Model Sistem Kerja (2000) dan Teori Keseimbangan telah diperkenalkan oleh
Carayon (2009) menyatakan bahawa sistem kerja yang seimbang boleh memberi kesan ke
atas prestasi pekerja dan kerja. Terdapat lima elemen utama model sistem kerja dan teori
keseimbangan (2009) ini iaitu, manusia, tugas, teknologi dan peralatan, persekitaran dan

organisasi yang dikatakan mempunyai signifikan dengan tahap prestasi pekerja dan kerja.
Idea daripada negara Barat ini menceritakan bahawa elemen tersebut boleh mempengaruhi
berlakunya risiko bahaya berkaitan keselamatan dan kesihatan pekerja. Oleh itu, perlu
adanya keseimbangan dalam kesemua elemen tersebut agar para pekerja tidak terbeban
dalam melaksanakan tugas mereka di samping menjaga kebajikan dan kesejahteraan pekerja.
Di samping itu, aspek ergonomik juga didapati boleh memberi kesan yang baik kepada
prestasi kerja pekerja apabila ianya dilaksanakan mengikut prosedur yang betul dan sesuai.
Gabungan elemen sistem kerja dan aspek ergonomik adalah merupakan idea dan penciptaan
baru yang boleh menyumbang kepada prestasi yang tinggi terutama dalam aspek ergonomik
dan keselamatan dan kesihatan pekerjaan (Selamat 2016). Oleh itu, pihak organisasi wajar
mengambil inisiatif untuk mengambil kira aspek ergonomik dalam implementasi pengurusan
organisasi terhadap pekerja dengan tujuan peningkatan prestasi yang lebih
memberangsangkan.

KESIMPULAN

Sistem kerja merupakan satu sistem yang melibatkan manusia dan mesin serta persekitaran
dalam melaksanakan kerja dengan menggunakan maklumat, teknologi dan sumber lain yang
ada. Implimentasi sistem kerja yang berkesan memberi impak bukan sahaja kepada prestasi
pekerja, malahan prestasi organisasi secara keseluruhan. Menurut Sienknecht dan Aken
(1999), sistem kerja adalah satu pendekatan yang sistematik kepada reka bentuk organisasi
yang bertujuan menyelaraskan organisasi, warga organisasi dan persekitarannya. Perkara
atau pelaksanaan yang terlibat dalam sistem ini adalah penyelarasan struktur organisasi,
sistem dan proses penggunaan struktur pasukan.

Tujuan utama sistem ini adalah bagi mencapai keberkesanan dan hasil yang berkualiti
untuk pihak ketiga atau pelanggan. Selain itu, sistem kerja merupakan satu model yang
sistematik dalam memastikan semua elemen berinteraksi antara satu sama lain (Carayon
2009). Model yang sistematik ini meliputi aspek psikososial, kognitif dan fizikal kerja.
Menurut sumber yang sama, aspek-aspek ini mampu mewujudkan tiga beban iaitu
psikososial, kognitif dan fizikal pada individu. Beban ini yang akan menentukan hasil akhir
seperti komitmen organisasi dan prestasi. Menurut Selamat (2020), sistem kerja ergonomik
menyediakan cara untuk menerangkan semua elemen kerja yang mempengaruhi pekerja dan
hasil. Dalam sistem kerja ergonomik ini, aspek tingkah laku individu memainkan peranan
dalam proses interaksi bersama elemen lain yang boleh menyumbang kepada peningkatan
prestasi. Kesimpulannya, sistem kerja ergonomik adalah satu sistem kerja yang melibatkan
reka bentuk kerja yang menyeluruh. Reka bentuk ini melibatkan segala aspek yang berada
di sekeliling individu semasa di tempat kerja. Aspek yang terlibat ini dapat mempengaruhi
persepsi dan tindakan individu semasa di tempat kerja.

